
DAVOLANISH EHTIYOJIGA EGA 
BO‘LGAN BOLALARGA TIBBIY-
PSIXOLOGIK YONDASHUVLAR

Po‘latxo‘jayeva Malika Rustamovna
Nizomiy nomidagi O‘zbekiston Milliy pedagogika universiteti
Pedagogika, psixologiya va inklyuziv ta’lim fakulteti dotsenti

Annotatsiya: Mazkur maqolada davolanish ehtiyojiga ega bo‘lgan bolalar bilan ishlash jarayonida ota-onalar, bola 
atrofidagi yaqinlar hamda u bilan muloqot qiluvchi mutaxassislar o‘rtasidagi o‘zaro munosabatlarning psixologik va 
pedagogik jihatlari tahlil qilinadi. Tadqiqotda bemor yoki nogiron farzandi bo‘lgan oilalarda yuzaga keladigan ijtimoiy-
psixologik muammolar, shuningdek, mutaxassislar va ota-onalar hamkorligining ahamiyati yoritilgan. Shuningdek, bemor 
yoki nogiron bolaning ijtimoiy moslashuvi, reabilitatsiya jarayonida tibbiy-psixologik yondashuvlarning o‘rni hamda ularni 
samarali tashkil etish bo‘yicha muallifning umumiy xulosalari keltirilgan.

Kalit so‘zlar: etiologiya, patogenez, kasallikning klinik shakllari, neyropsixologik kasalliklar, reabilitatsiya, kasalliklarning 
rivojlanish mexanizmlari, abilitatsiya, fizioterapiya, nevrologik va ruhiy kasalliklar, davolovchi jismoniy mashqlar.
Abstract: This article analyzes the psychological and pedagogical aspects of interaction between parents, close rela-
tives, and specialists working with children who require medical treatment. The study examines the socio-psychological 
challenges faced by families raising children with illnesses or disabilities and highlights the importance of cooperation 
between doctors, defectologists, and parents in the process of treatment and medical-pedagogical correction. Particular 
attention is paid to the social adaptation of the child, the role of medical-psychological support, and the effective organi-
zation of rehabilitation processes.

Key words: etiology, pathogenesis, clinical forms of disease, neuropsychological disorders, rehabilitation, mechanisms 
of disease development, habilitation, physiotherapy, neurological and mental disorders, therapeutic physical exercises.
Аннотация: В данной статье рассматриваются психолого-педагогические аспекты взаимодействия родителей, 
ближайшего окружения ребёнка и специалистов, работающих с детьми, нуждающимися в лечении. Анализиру-
ются социально-психологические проблемы семей, воспитывающих больных или детей с инвалидностью, а также 
значение сотрудничества родителей, врача и педагога-дефектолога в процессе лечения и медико-педагогической 
коррекции. Особое внимание уделяется вопросам социальной адаптации ребёнка, роли медицинско-психологи-
ческого сопровождения и эффективной организации реабилитационных мероприятий.

Ключевые слова: клинические формы заболевания, течение заболевания, нейропсихология, этиология, пато-
генез, ЛФК, физиотерапия, реабилитация, психоневрологические симптомы, абилитация, механизм развития 
болезни.

KIRISH
Oiladagi bemor bola ota-onadan va boshqa yaqin qarindoshlardan katta e’tibor talab qiladi. Ota-onalar 

o‘z farzandlarining kasalligi tufayli chuqur ruhiy jarohat olishadi. Ko‘pincha, shuning uchun ular faol ijtimoiy 
hayotdan chetlashtiriladi. Ularning butun ichki hayoti endi bemor bolaga qaratilgan. Kasalliklarning rivojlanish 
mexanizmlari haqidagi noto‘g‘ri tushunchalar va qarashlar ota-onalarda bolaning bemor yoki nogiron bo‘lib 
tug‘ilganligi uchun aybdorlik hissini uyg‘otishi mumkin.

Ba’zida er-xotinlar bir-birlarini kasal bolaning tug‘ilishi yoki unda kasallikning rivojlanishi uchun ayblashni 
boshlaydilar, nazoratsizlik va befarqlik uchun bir-birlarini qoralaydilar. Ayniqsa, bolaning jiddiy nuqsonlar bilan 
tug‘ilgani oilada qiyin vaziyat yuzaga keltiradi [1].

Onaning psixologiyasi sezilarli darajada o‘zgarishi mumkin. Natijada ba’zida oilada qiyin va keskin muno-
sabatlar paydo bo‘ladi. Shuning uchun bunday vaziyatda bemorning ota-onasi va qarindoshlari bilan muloqot 
qilishda katta xushmuomalalik va sabr-toqatni namoyon etish zarur.

Oiladagi holatda bemor bolaning ota-onasi va yaqinlarining tushkunligi, g‘azabi va hatto haqoratlariga 
guvoh bo‘lishga to‘g‘ri keladi. Nogiron farzandning ota-onasi ruhiyatini tushunish, ularning muammolarini 
o‘rganish hamda kechinmalariga hamdard bo‘lish kerak.

Biroq bu ularning yo‘l-yo‘riqlariga ergashish yoki hamma narsada ular bilan kelishishni anglatmaydi. Bemor 
bolaning ota-onasi va qarindoshlari bilan suhbatda har doim bir qoidaga rioya qilish talab etiladi, ya’ni nima 
aytishni, kimga aytishni va sizni qanday tushunishlarini unutmaslik kerak.

Shu sababli oilada ruhiy holatni yaxshilash maqsadida bolaning nuqson darajasini inobatga olib, uni 
maxsus muassasa ta’limiga o‘tkazish masalasini ko‘rib chiqish tavsiya etilishi mumkin. Bunday sharoit ba’zan 
atrofdagilar uchun insoniy mafkuraga to‘g‘ri kelmasligi mumkin, biroq bu ota-onalarni doimiy ruhiy jarohatlardan 
xalos qilish, oilaviy hayotning normal holatga qaytishi, ota-onaning odatiy ijtimoiy faoliyatga qaytishi hamda 
oiladagi sog‘lom farzandlarga tegishli e’tibor berish imkonini yaratadi [1,2,3].

Oiladagi bemor yoki nogiron farzand, aslida, ko‘p e’tibor, sevgi va mehr bilan o‘rab olinadi. Ko‘pincha 
ota-onasi uni haddan tashqari himoya qiladi, unga kasal ekanligini singdiradi, uning o‘yin-kulgiga va boshqa 
bolalar bilan muloqot qilishiga yo‘l qo‘ymaydi. Bu, albatta, bolaning ruhiy holati va xarakterining salbiy rivojla
nishiga ta’sir qiladi. Bunday bolalar ko‘pincha xudbin bo‘lib o‘sadilar. Ularning ko‘pchiligida psixopatologik 
xarakter xususiyatlari rivojlanib, mustahkamlanadi. Bu esa “haddan tashqari himoyalanish”ning o‘ziga xos 
sindromlarini yuzaga keltiradi. Bunday hollarda defektolog-o‘qituvchi ota-onalarga ularning yondashuv tartibi, 
tarbiyasi hamda xatti-harakatlaridagi noto‘g‘ri jihatlarni tushuntirishi kerak [5,6].

Bemor yoki nogiron farzandga ega ota-onalar muammosi juda murakkab hisoblanadi. Shu sababli bu 
masala oilaning madaniy, ma’naviy va moddiy ahvolini hisobga olgan holda, albatta, psixolog, nevropatolog 
hamda o‘qituvchi bilan hamkorlikda hal qilinishi lozim.

MAVZUGA OID ADABIYOTLAR SHARHI
Davolanish ehtiyojiga ega bo‘lgan bolalarning rivojlanishidagi nevrologik va psixologik omillar maxsus 

pedagogika hamda tibbiyot fanlarida keng o‘rganilgan. S.S. Lyapidevskiy maxsus pedagogikaning tabiiy-ilmiy 
asoslarini tahlil qilar ekan, bolalarda uchraydigan nevrologik nuqsonlar, ularning etiologiyasi va patogenezi 
ta’lim-tarbiyaga bevosita ta’sir ko‘rsatishini ta’kidlaydi. Olimning fikriga ko‘ra, bunday bolalar bilan ishlash jara
yonida pedagogik yondashuv tibbiy kuzatuv va reabilitatsiya choralari bilan uyg‘unlashgan holda olib borilishi 
zarur. Shuningdek, L.O. Badalyan nevrologiya sohasidagi tadqiqotlarida bolalardagi nevrologik buzilishlarning 
rivojlanish mexanizmlarini tahlil qilib, davolash va pedagogik korreksiyaning integratsiyalashgan holda olib 
borilishi bolaning ijtimoiy moslashuvi uchun muhim omil ekanligini qayd etadi.

Nogironligi yoki sog‘lig‘ida cheklovlari bo‘lgan bolalarning ijtimoiy moslashuvi masalasi pedagogika va ijti-
moiy pedagogika yo‘nalishida ham muhim ilmiy tadqiqot obyekti hisoblanadi. L.N. Kosheleva o‘z tadqiqot-
larida bunday bolalarning ijtimoiy-pedagogik moslashuv jarayonini tahlil qilib, oilaning ijtimoiy muhiti, pedagogik 
qo‘llab-quvvatlash va tibbiy yordam tizimi bolaning rivojlanishida muhim rol o‘ynashini asoslab beradi.

A.V. Mudrik ijtimoiy pedagogika nazariyasida shaxsning jamiyatga moslashuvi jarayonini izohlar ekan, 
sog‘lig‘ida muammolari bo‘lgan bolalar uchun maxsus pedagogik yordam va ijtimoiy qo‘llab-quvvatlash tizimi 
muhim ekanligini ta’kidlaydi. Bu yondashuvlar bolalarning ijtimoiy integratsiyasini ta’minlashda kompleks 
tibbiy-pedagogik hamkorlik zarurligini ko‘rsatadi.

Bolalarni davolash, parvarish qilish va reabilitatsiya jarayonlarida tibbiy hamda pedagogik yondashuv
larning uyg‘unligi alohida ahamiyat kasb etadi. V.A. Klimenko, G.S. Sivoplyas-Romanova, Ya.V. Karpushenko 
va O.S. Lupaltsova pediatriyada bemor bolalarni parvarish qilish metodikasini tahlil qilib, tibbiy xodimlar va 
pedagoglar o‘rtasidagi hamkorlik bolaning psixologik holatini barqarorlashtirishda muhim omil ekanligini ko‘rsa-
tadilar.

N.S. Paramonova tahriri ostida nashr etilgan o‘quv-metodik qo‘llanmada bemor bolalarni parvarish qilish 
jarayonida ota-onalar, shifokorlar va pedagoglarning o‘zaro hamkorligi zarurligi ta’kidlangan.

R.A. Fayzullina va E.A. Samorodnova tomonidan tayyorlangan metodik qo‘llanmada esa bolalarda sog‘lom 
turmush tarzini shakllantirish, reabilitatsiya hamda tibbiy-pedagogik yondashuvlarning kompleks qo‘llanishi 
ularning jismoniy va psixologik rivojlanishini qo‘llab-quvvatlashda muhim omil sifatida baholanadi.

TADQIQOT METODOLOGIYASI
Tadqiqot jarayonida davolanish ehtiyojiga ega bo‘lgan bolalarga nisbatan tibbiy-psixologik yondashuvlarni 

o‘rganish maqsadida bir qator ilmiy usullardan foydalanildi. Avvalo, ilmiy-pedagogik va tibbiy adabiyotlarni tahlil 
qilish orqali mavzuga oid nazariy manbalar o‘rganildi hamda mavjud ilmiy qarashlar tizimlashtirildi. Tadqiqot 
davomida kuzatish usuli yordamida davolash-profilaktika va maxsus ta’lim muassasalarida davolanayotgan 
hamda reabilitatsiya jarayonida bo‘lgan bolalarning xulq-atvori, psixologik holati va ijtimoiy moslashuv jarayoni 
o‘rganildi. Shuningdek, suhbat va anketa usullari orqali ota-onalar, shifokorlar va defektolog-pedagoglarning 
fikr-mulohazalari to‘plandi.

Olingan ma’lumotlar qiyosiy tahlil, umumlashtirish hamda tizimli yondashuv asosida o‘rganildi. Tadqiqot 
natijalarini tahlil qilish jarayonida bolalarning psixologik holati, tibbiy-pedagogik ta’sirlarning samaradorligi 
hamda oilaviy muhitning ijtimoiy moslashuvga ta’siri o‘zaro taqqoslab baholandi. Shuningdek, to‘plangan ma’lu-
motlar pedagogik kuzatuv natijalari bilan solishtirilib, umumiy xulosalar chiqarildi va tibbiy-psixologik yonda
shuvlarning samaradorligini aniqlashga xizmat qildi.

TAHLIL VA NATIJALAR
Davolash-profilaktika va ixtisoslashtirilgan muassasalarda faoliyat ko‘rsatuvchi pedagog-defektologlarning 

bolalarga yaqindan yondashuvi bolaning shu muassasaga ko‘nikishida hamda sharoitni o‘zlashtirishi uchun 
zarurdir. Ularning ota-onalari va yaqinlari bilan aloqasi yo‘qligi sharoitida bolalarda ruhiy tushkunlik holatining 
oldini olish uchun alohida g‘amxo‘rlik ko‘rsatish juda muhimdir [2].

Nevrologik va ruhiy kasalliklari bo‘lgan bolalarning ota-onalardan (maxsus muassasada, davolash muas-
sasasida) ajralgan sharoitda bo‘lishlari ularga keskin salbiy ta’sir etadi. Bu esa ularning yig‘loqi, injiq, agressiv 
bo‘lishi, ko‘pincha ovqat eyishni rad etish kabi holatlarni keltirib chiqaradi.

Bunday holatda tibbiy xodim va defektolog-pedagog bolaga nisbatan sezgir, ehtiyotkor hamda mehribon 
bo‘lishi talab etiladi. Qo‘pollik, hayqiriq va jazoga yo‘l qo‘yib bo‘lmaydi. Tibbiy xodimlar va o‘qituvchilar bolalar 
uchun mehribon ona vazifasida bo‘lishi kerak. Bu ayni paytda qiyin va olijanob vazifadir. Bola uchun unga 
nisbatan mehrli munosabatni his qilish juda muhimdir: bu holda u o‘qituvchi, shifokor, hamshira va enagaga 
moyil bo‘ladi. Kasal bola bilan to‘g‘ri yo‘lga qo‘yilgan aloqa u bilan olib boriladigan tibbiy-pedagogik ish sama-
radorligini sezilarli darajada oshiradi.

Maxsus muassasalarda olib boriladigan tibbiy-pedagogik tadbirlar bolalarning yoshini hisobga olgan holda 
rejalashtiriladi. O‘spirin yoshdagi neyropsixologik buzilishlarga ega bo‘lgan bolalar bilan olib boriladigan ishlar 
ancha murakkab bo‘lib, ulardagi qo‘pollik, agressivlik, tajanglik va qo‘rs xarakter o‘zgarishlari tibbiy-pedagogik 
hamda psixologik yondashuvlarni va turli aloqalarni murakkablashtiradi [6].

Lekin bu bolalar bilan aloqa o‘rnatish zarur. Buning uchun barcha xodimlar ularga nisbatan sezgir, xush
muomala va e’tiborli bo‘lishlari kerak. Qo‘pollik qilinishi mumkin emas. Maxsus muassasaning tibbiy xodimlari, 
defektolog va pedagoglar hamda boshqa xodimlari katta vazminlik va ma’naviy saxiylik ko‘rsatishlari kerak.

Tibbiy deontologiyaning muhim sharti – shifokorlar, defektolog-o‘qituvchi va boshqa xodimlar o‘rtasidagi 
to‘g‘ri munosabatlardir. Shifokorning shaxsiyati, u hayotda qanday bo‘lishi kerakligi haqida qadimgi falsafiy hind 
tibbiyotining Ayurveda asarida juda chuqur falsafiy ma’noga ega bo‘lgan quyidagi fikrlar aytilgan: “… hayotda 
va xatti-harakatlaringizda kamtar bo‘ling, o‘z bilimingizni yuqori baholamang, ko‘z-ko‘z qilmang va boshqalar 
sizdan kam bilishini ta’kidlamang – nutqingiz to‘g‘ri, halol va vazmin bo‘lsin” [3].

Defektolog-pedagog va shifokor o‘rtasida ma’lum munosabatlar ularning birgalikdagi faoliyati jarayonida 
o‘rnatiladi. Bemorni tekshirish jarayonida shifokor tashxis qo‘yadi, patologik jarayonning mohiyatini aniqlaydi 
va nuqsonni tuzatish yo‘llarini belgilaydi. Keyin u tegishli davolanishni buyuradi. Tibbiy xodim va defektolog-
pedagog patologik jarayonning mohiyatini, u yoki bu nuqsonni tuzatish imkoniyatini tushuntiradi, so‘ngra ular 
birgalikda ushbu nuqsonni bartaraf etish bo‘yicha pedagogik korreksion ish rejasini ishlab chiqadilar.

Defektolog-pedagogning ishi bolaning nevrologik va psixologik xususiyatlarini hisobga olgan holda nevro
patolog yoki psixiatr tavsiyalariga asoslanishi kerak. Fikr almashish jarayonida shifokor va o‘qituvchi-defektolog 
pedagogik mashg‘ulotlar hamda davolash tadbirlarining umumiy dasturini ishlab chiqadilar. Bolani birgalikda 
tekshirish vaqtida uning potensial imkoniyatlari aniqlanadi. Shifokor va o‘qituvchi-defektolog pedagogik hamda 
terapevtik ta’sirlarning yakuniy natijasini taxmin qiladilar, birgalikda davolash rejasini va mashg‘ulotlarning 
o‘zlashtirish darajalarini aniqlaydilar. Bolalar rivojlanishidagi nuqsonlarning tashxislanishi, davolash ishlari 
hamda olib boriladigan chora-tadbirlarda umumiy fikrlar hamjihatligi tibbiy xodim va pedagoglar faoliyatining 
jipslashuviga olib keladi. Bu esa bemor yoki nogiron bolaning salomatligi, ta’lim-tarbiyasi va ijtimoiy moslashu-
viga ijobiy ta’sir etadi. Bunday holda ular bemorga ko‘proq foyda keltiradi.

Defektolog-pedagog shifokorga bolaning ta’lim va tarbiya jarayonida aniqlagan patologik xususiyatlari 
haqida xabar berishi kerak. Natijada shifokor o‘z vaqtida tegishli tibbiy choralarni ko‘rib chiqadi.

Shifokor va o‘qituvchi-defektolog vaqti-vaqti bilan tibbiy va pedagogik ta’sirlarning natijalarini muhokama 
qilishlari, amalga oshirilgan faoliyatni zaruratga ko‘ra o‘zgartirishlari hamda davolash va pedagogik yondashu-
vlarning yangi usullarini joriy etishlari kerak. Defektolog-pedagog bemorning salomatligi darajasi va xatti-harakat-
laridagi barcha o‘zgarishlar haqida darhol shifokorni xabardor qilishi lozim.

Shifokor, o‘qituvchi-defektolog va hamshiralar o‘rtasida to‘g‘ri munosabatlarni o‘rnatish bemor bola foydasi 
uchun xizmat qilishi kerak va muhimdir. Shifokor va o‘qituvchi-defektolog bemorni ko‘radi hamda ish vaqtida 
u bilan shug‘ullanadi. Qolgan vaqtlarda bemor o‘rta va kichik tibbiyot xodimlarining qaramog‘ida bo‘lib, ular 
kasallarni parvarish qilish, kuzatish, davolash choralari va bemorlarning bo‘sh vaqtini tashkil etish uchun javob-
gardir. Hamshiralar va kichik tibbiyot xodimlarining bemorlarga nisbatan sezgir, e’tiborli va g‘amxo‘r muno

sabatda bo‘lishini ta’minlash zarur. Bemor bola bilan munosabat o‘rnatishda qo‘pollik yoki baqir-chaqir qilish 
mumkin emas. Ushbu talabning buzilishi og‘ir nevrozlarning rivojlanishiga, aqliy moslashuv buzilishlariga olib 
kelishi mumkin.

Shifokor, defektolog, o‘rta va kichik tibbiyot xodimlari bilan birgalikda terapevtik, hissiy jihatdan ijobiy muhit 
yaratishi kerak. Bu terapevtik va pedagogik ta’sirlarni mustahkamlash uchun juda muhimdir. Bolalar, ayniqsa 
maktabgacha yoshdagi bolalar bilan xodimlar hissiy jihatdan ijobiy ohangda muloqot qilishlari kerak. Shifokor 
va defektolog o‘rta hamda kichik tibbiyot xodimlarini doimiy ravishda ushbu malakaga o‘rgatishlari shart. 
Hamshiralar va enagalar bolalar bilan doimo muloqot qilishlari, ular bilan suhbatlashishlari kerak. Bu nafaqat 
insoniy, balki terapevtik ahamiyatga ham ega, chunki bolalar ko‘pincha onalari va boshqa yaqin qarindoshlari 
bilan aloqa yetishmasligidan aziyat chekishadi. Aloqa yetishmovchiligi bolaning rivojlanishiga salbiy ta’sir qiladi. 
Shu sababli tibbiy-pedagogik ishning bir qismi hamshiralar zimmasiga yuklatilishi mumkin. Masalan, guruhli 
fizioterapiya mashqlari yoki fizioterapiya muolajalari jarayonida bola bilan muloqotning turli ko‘rinishlari rivojla-
nadi. Bu esa bolaning o‘ziga va atrofdagilarga bo‘lgan ishonchi hamda munosabatiga ijobiy ta’sir ko‘rsatadi. 
Biz so‘z boyligini boyitish va to‘g‘ri talaffuzni shakllantirish haqida ham g‘amxo‘rlik qilishimiz kerak. Shifokor va 
o‘qituvchi-defektolog bu borada o‘rta hamda kichik kadrlarni doimiy ravishda tayyorlab borishlari kerak [4,5,6,7].

Hamshiralar va enagalar so‘zlashuv nutqida “moron”, “oligofrenik”, “spastik”, “organik”, “epileptik” kabi 
keskin ohangdagi so‘zlarni ishlatmasliklari kerak. Bu bemorda og‘ir ruhiy holatlarga olib kelishi mumkin. Bundan 
tashqari, bola ko‘rsatilayotgan davolanishning samaradorligiga bo‘lgan ishonchini yo‘qotishi mumkin.

Shifokorlar va ta’lim defektologlari o‘rta hamda kichik xodimlarga nutq madaniyatini o‘rgatishlari kerak. 
Shuningdek, hamshiralar prognostik jihatdan noqulay bo‘lgan tashxislarni bemorlarga yoki ularning qarindosh-
lariga yetkazmasliklari zarur. Shifokor va o‘qituvchi-defektolog bemorlarda sog‘ayib ketishiga ishonch hosil 
qilishlari hamda hamshiralar yoki enagalar ularning birgalikdagi ishlariga zid ta’sir ko‘rsatmasligiga ishonch 
hosil qilishlari kerak. Kichik tibbiyot xodimlari bemorning ota-onasi yoki qarindoshlariga keraksiz ma’lumot
larni aytmasliklari hamda shifokor va o‘qituvchi-defektologning faoliyatini shubha ostiga qo‘ymasliklari kerak. 
Shifokor, o‘qituvchi-defektolog, hamshira va kichik tibbiyot xodimlarining aniq va kelishilgan harakatlariga 
erishish zarur.

Shifokor va o‘qituvchi-defektologning bemorning ota-onasi hamda qarindoshlari bilan munosabatlari 
masalasi ancha murakkabdir. Ko‘pincha bemorning ota-onasi yoki qarindoshlari shifokor va o‘qituvchiga asossiz 
katta umid bog‘laydilar va “zamonaviy tibbiyot hamma narsani qila oladi” deb o‘ylashadi. Ba’zida bolaning 
kasalligidan aziyat chekkan ota-onalar maxsus muassasalarda o‘tkaziladigan tibbiy va tarbiyaviy tadbirlarning 
samaradorligiga ishonmaydilar hamda shifokor yoki defektolog-pedagog bilan ziddiyatga kirishadilar. Ayrim 
hollarda bemorning ota-onasi yoki qarindoshlari barcha parvarish, davolanish va keyingi faoliyatni shifokor 
hamda o‘qituvchiga to‘liq ishonib topshiradilar.

Shifokor va o‘qituvchi-defektolog bemorning ota-onasi yoki boshqa qarindoshlariga uy sharoitida ham 
ma’lum terapevtik va pedagogik tadbirlarni amalga oshirish mumkinligini tushuntirishlari kerak. Uy sharoitida 
massaj, davolovchi jismoniy mashqlar, maxsus nutq terapiyasi va boshqa faoliyat turlarini o‘tkazish mumkin. 
Ota-onalar yoki qarindoshlar tegishli davolash va korreksion choralarni amalga oshirish uchun o‘qitilishi zarur
ligi haqida ogohlantirilishi kerak. Ota-onalarni bolaning neyropsixologik kasalliklarini bartaraf etish jarayonini uy 
sharoitida ham davom ettirish zarurligiga ishontirish kerak [5,6].

Kasalxona, sanatoriy yoki maxsus muassasalarda ota-onalar uchun o‘quv kurslari tashkil etish maqsadga 
muvofiqdir. Bu yerda shifokor va o‘qituvchi-defektolog ota-onalarga tibbiy-pedagogik korreksion usullarni 
o‘rgatishlari mumkin.

Ijtimoiy va mehnat reabilitatsiyasi hamda qayta moslashuv katta ahamiyatga ega. Bunda shifokor va 
o‘qituvchi-defektolog muhim rol o‘ynashi kerak. Harakat, aqliy va nutq nuqsonlari bo‘lgan ko‘plab bemorlar 
oila davrasida, maktabda yoki internatda yaxshi moslashishi mumkin. Ko‘pchilik ijtimoiy foydali mehnat bilan 
shug‘ullanishga qodir.

Shuni esda tutish kerakki, shifokorlar, o‘qituvchi-defektologlar va barcha xodimlar faoliyatining yakuniy 
maqsadi bemorning ijtimoiy moslashuvidir. Bemor o‘zini jamiyatga kerakli shaxs sifatida his qilishi kerak. Bola 
o‘zining ortiqcha inson emasligini hamda boshqalar bilan birga jamiyatga imkon qadar foyda keltira olishini his 
qilishi zarur.

Shifokor va o‘qituvchi-defektolog ijtimoiy ta’minot muassasalari, bemor yashaydigan hudud jamoatchiligi 
hamda bemorlarni ish bilan ta’minlashi mumkin bo‘lgan korxonalar ma’muriyati bilan yaqin aloqada bo‘lishlari 
kerak. Harakat faoliyati va nutqida yengil nuqsonlari bo‘lgan ko‘plab bemorlar o‘z qobiliyatidan kelib chiqqan 
holda mehnat qilishlari mumkin.

Bemorning ijtimoiy moslashuvi, abilitatsiyasi va reabilitatsiyasi bir necha jihatlarga ega.
Birinchidan, bemorning nuqsonini shunday darajada tuzatish kerakki, uning harakat, aqliy yoki nutq qobili-

yati oilada, ta’limda va boshqa muhitlarda mustaqil faoliyat yuritish imkonini bersin.

Ikkinchidan, bemorda o‘z kuchiga, mehnat qila olishiga hamda jamiyatga foydali inson bo‘la olishiga 
ishonch shakllantirilishi kerak.

Uchinchidan, bemorni mumkin bo‘lgan faoliyat turlariga yo‘naltirish, uni kasbiy yo‘naltirish hamda tegishli 
kasbni egallashiga yordam berish zarur.

Bemorlarning kasbiy yo‘nalishini aniqlash shifokor va o‘qituvchi-defektologning muhim vazifasi hisobla-
nadi. Ular bemorning jismoniy, aqliy va nutq imkoniyatlarini aniqlab, qaysi turdagi ish faoliyati unga mos kelishini 
belgilashlari kerak. Bemorning o‘z istaklari va intilishlarini ham hisobga olish zarur.

To‘rtinchidan, bemorni bevosita ish bilan ta’minlash masalasini hal qilish lozim. Bu masalani ijtimoiy ta’minot 
muassasalari, viloyat jamoatchiligi va korxonalar bilan hamkorlikda hal etish maqsadga muvofiqdir.

Bemorni uyda, ta’limda yoki boshqa jamoada nazoratsiz qoldirish mumkin emas. Vaqti-vaqti bilan 
bemor bilan uchrashish, uning ehtiyojlari va tashvishlarini bilish, maslahat hamda amaliy yordam ko‘rsatish 
zarur. Shuningdek, davolanish jarayonida (kasalxonada yoki uyda) olingan ijobiy natijalarni mustahkamlash, 
nuqsonlarni tuzatish va buning uchun bemorni vaqti-vaqti bilan tibbiy muassasaga joylashtirish maqsadga 
muvofiqdir [1,2,3,5,7,8].

XULOSA VA TAKLIFLAR
Mazkur maqolada davolanishga muhtoj bolalarga nisbatan oilaviy va tibbiy-psixologik yondashuvlar tizimli 

tarzda tahlil qilingan. Tadqiqot shuni ko‘rsatadiki, bemor farzandga ega ota-onalar va yaqin qarindoshlar chuqur 
ruhiy jarohat, tushkunlik, g‘azab hamda hatto o‘zaro ayblash hissiyotlarini boshdan kechiradi. Bu holat bola-
ning ijtimoiy va emotsional rivojlanishiga bevosita ta’sir qiladi. Shuning uchun ota-onalarga psixologik qo‘llab-
quvvatlash, shuningdek, bolaning ehtiyojlariga mos maxsus muassasalarda davolash va ta’limga yo‘naltirish 
zarur.

Maqolada, shuningdek, shifokor, defektolog-pedagog va boshqa tibbiy xodimlar o‘rtasidagi hamkorlikning 
muhimligi ta’kidlangan. Bemorning nevrologik va psixologik holatiga moslashgan tibbiy-pedagogik ta’sirlar 
samaradorligini oshirish uchun barcha xodimlar yagona nazorat, ehtiyotkorlik va mehr-muhabbat asosida ish 
olib borishi lozim. Bu esa bolaning ruhiy barqarorligini saqlash, ijtimoiy moslashuvini ta’minlash hamda kasbiy 
reabilitatsiyasini muvaffaqiyatli amalga oshirishga xizmat qiladi.

Shuningdek, maqolada ota-onalarga uy sharoitida amalga oshiriladigan massaj, davolovchi jismoniy 
mashqlar, nutq terapiyasi kabi terapevtik va pedagogik tadbirlarni o‘rgatish zarurligi qayd etilgan. Bu ishlar 
bolaning rivojlanishini qo‘llab-quvvatlash, uning o‘ziga bo‘lgan ishonchini mustahkamlash hamda ijtimoiy faoli-
yatga tayyorlashda muhim ahamiyatga ega.

